
[..][..] die unmazen arbeit .

nu hat ir betwngen .

die kriechen unde die ungeren .
ruczen unde beheimlant .

die grimmen sahshen alle samet .
beieren unde [...][...] swabe .

unde alle die in duscher erdin waren .
wasconie unde engelant .

stant bedalle in siner hant .
hyspania unser riche

dienet ime forhtliche .

suenne er sich des wolde gelouben .
nu ist er dike verhowen .

unde ist kumen in sin alder .

nu mohte er sich wol behalden .
unde sconede siner wizze .

unde lize ivch da heime sizzen .

ob iz der fursten willen werre .

des wolde ich dich gerne vragen herre .
DeR herzoge do sprach .

“ez en ist mir niht ungemach .

ez ist ein vrowede der cristenheite .
unde ist ein suze arbeit .

ez ist ein drost der sele .

diu ne kumet nimer mere

in dikeni hellewize .

suer gode dienet mit vlize .

wenes du nu daz ez der keiser du .
got uorderet ez ime zu .

sinen boden uon himele .

sendet er zu deme kunenge .

der gebudet ime die heruart .

so n ist des dehein rat .

wir ne helfen ime dar zu .
ungewizzen ist ez dir nu .

der warheite wirdes du wol innen .
wilt du die cristenheit minnen .
ich wil die werliche sagen .

deme keisere mac nieman gescaden .
got ist selbe mit ime .

er gibet ime craft unde sinne .
unde gesterket in dar zu .

beide spade unde vru .

karle ist der durste man .

uon deme ich ie gehorde sagen .
scaz ist ime ummere .

er uersmahet lugenere .

er hazzet alle bosheit .

er scaffet der sele gewarheit .

den lib furet er veile .

uns allen ze heile .

behalden wir die sele .

er ne geret niht mere
Planscanddiz der alde .

vil listecliche er sich konde erhalden .
“du redes wol” sprach er herre .
wir sculen dir sin danken gerne .
daz dir din herre lieb ist .

unde daz du ime gedruwe bist .
solte ich die wal han .

so ne [..][...] ich nie neheinen man .
der ich so gerne were .

wie gerne ich in noch gesehe .

er hat manege tugent gute .

er hat herlich gemute .

er hat kuneclich leben .

unde hat wise ratgeben .

sie beherten ime groz ere .

nu sage mir ouch mere

waz meinet aber daz .

do unser rede wol werendet was .
do quam rulant .

er hate einen aphel an dir hant .
mit micheler hohverte .

mit gevazedeme suerte .

er sprach zu deme edelen kunege .
“herre laz uns dar ubere .

hin zu marsilien .

ich gelege in der nidere .

al irdische cronen .

geweltige ich dir zu rome .

sie muzen dine man werden .
oder under diseme guten suerte ersterben ”
wer hilfet ime dar zu .

oder waz mac er eine gedun .

sine craft wiste ich gerne .

nu zurne niht lieber herre .

daz ich dich gevragit han .

ich bin leider ein wizic alt man .
Genelun do sprach .

wir haben groz ungemah .

uon rulande . unde olivire .

z uare sagen ich dir .

sie sint des mudes .

sie gesadent sich niemer menischen\bludes .

die zwelve helfent in dar zu .
suaz sie zuene wollent dun .
unde alle kerlinge

habent zu in minne .

alde unde iunge .

sie phlegen grozer zerunge

